
   Хĕрĕх пĕрремĕш çул —

Ытла хăрушă çул.

Вăрçă пуçланнă çул

Аса килет мĕн чул...



Пирĕн ват асаттесем,

Пирĕн ват асаннесем

Тăватă çул хушши

Курман хĕвел ăшши.



Вутлă-юнлă вăрçăра

Тăхлан пуля шăхăрнă,

Нумай-çке юн юхтарнă,

Нумай хула кĕлленнĕ.



Манăн ватă асатте

Пулнă çакă вăрçăра.

Астăватăп халĕ те,

Хаш сывлатчĕ вăл ăшра.



Вăрçăн йывăр çулĕсем,

Тертлĕ хуйхăллă кунсем

Санăн питӳ-куçунта,

Чĕрери суранунта.



Ас илсен çав кунсене

Чуну сан хурланатчĕ, 

Куçунтан вĕри куççуль

Пăт-пат, пăт-çке юхатчĕ.



Ĕмсе юлнă çав тăшман

Санăн çамрăк вăй-хална.

Эс яш ĕмĕрне курман,

Çырлана эс çӳремен.



Ман çĕре эс пăшалпа

Хӳтĕленĕ тăшмантан.

Эс тухнă çулăм витĕр,

Сывă юлнă çав вутран.



Ват асатте сăнарĕ

Халь те манăн асăмра,

Унăн орден-медалĕ

Упранать шкатулкăра.



Юлташăмсем, тусăмсем,

Пурте пĕр саспа калар:

— Пултăр яланах хĕвел!

Миршĕн пурте кар тăрар!

  